
ТАҚРИЗИ
муқарризи расмӣ ба диссертатсияи доктории Шарифзода Боймурод 
Бобопур дар мавзуи «Хоқонӣ ва таҳаввули қасида дар адабиёти 
форсии тоҷикӣ (асрҳои Х-ХШ)» барои дарёфти дараҷаи илмии 

Хоқонии Шарвонӣ аз ҷумлаи чеҳраҳои пуровозаи адабиёти форсии 
тоҷикӣ аст, ки муаммоҳои сарнавишти инсонӣ ва шоирии ӯ, аз замони 
зиндагиаш то имрӯз, арсаи баҳсу мунозираҳо ва мазҳари 
арзишгузориҳои мутаноқиз, аз инкор то парастиш, доман густурдааст. 
Яке аз муҳаққиқони шинохтаи хоқонишинос Маҳдии Шерозӣ мутмаин 
аст, ки Хоқонӣ «...шоир аст, ҳассос аст, мубтакир аст, аммо девона аст 
... нубуғест дар айни девонагӣ ва девонаест дар айни нубуғ». Баъзе 
муҳаққиқон гоҳ ошкору гоҳе пардапӯш шоирро ба таассуби динӣ 
муттаҳам кардаанд, иддае дигар ӯро гирифтори «укдаи ҳақорат» 
(комплекс неполноценности) ва баъзе халале дар сохтмони «мизоҷи 
асаб»-и ӯро ба қайд овардаанд. Бо вуҷуди ин ағлаби суханшиносони 
қадиму ҷадид муттафиқанд, ки Хоқонӣ худованди завқу қареҳаи олӣ, 
нубуғи бемонанди шоирӣ ва падидаи истисноӣ дар таърихи адабиёт аст.

Шарҳу басти рӯзгор ва осори Хоқонӣ аз шуруҳоти асримиёнагӣ оғоз 
шуд ва дар пажӯҳишҳои муҳаққиқони эронӣ, аврупоӣ ва русӣ бар асоси 
омӯзаҳои куҳан ва таҷрибаи мактабҳои накду сухансанҷӣ тадовум ёфт ва 
мақому мартабаи баланди сухансарои Шарвонро намоён овард. Аммо 
дар ҷомеаи адабии Тоҷикистон мо тарҳи хираеро аз ин шоири бузург дар 
ихтиёр дорем, ки аз як ҷониб мубтанӣ ба мушкилоти фаннии ашъори 
Хоқонӣ, аз тарафи дигар, паёмади сиёсати фарҳангӣ ва 
мафкурабандиҳои замони шӯравист. То кунун ду китобу мақолаҳои 
Б.Шарифзода, рисолаҳои Т.Султонзода, Ҷ.Саидзода, рисолаи номзадии 
М.Шарифова дар бораи ашъори арабии Хоқонӣ ва осори шоир ба таври 
пароканда ба нашр расидаасту бас. Барои дифоъ пешниҳод шудани 
диссертатсияи Б.Шарифзода «Хоқонӣ ва таҳаввули қасида дар адабиёти 
форсии тоҷикӣ (асрҳои Х-ХШ)» чашмандози илмии адабиётшиносии 
моро дар шинохти манзараи таҳаввули адабиёти классикӣ комилтар 
месозад, гузашта аз ин дар муаррифии шоистаи ин чакомасарои номовар 
дар муҳити адабии кишвар ва ошноӣ бо ин шоири дерошно аз 
аҳаммияти хос бархурдор аст. Ба ин маънӣ, мавзуи таҳқиқоти мавриди 
назар ба талаботи самти адабиётшиносӣ ва шиносномаи ихтисоси илмии 
10.01.01 - Адабиёти тоҷик: равобити адабӣ комилан мувофиқат 
менамояд.

Аҳаммият ва мубрамияти мавзуи таҳқиқоти диссертатсионии 
Б.Шарифзода, пеш аз ҳама дар он аст, ки бори аввал дар 
адабиётшиносии тоҷикӣ сояравшанҳои шахсият ва фазилати шоириву 
ҳунарии Хоқонӣ, ба хусус ҷойгоҳи қасоиди ӯ дар таҳаввули адабиёти 
форсии тоҷикӣ бо диди моҳиятҷӯи илмӣ дар густураи баррасиҳои 
доманадор ва натиҷабарориҳои ҷолибу судманд қарор гирифтааст. 
Муаллиф дар сатҳи дастовардҳои имрӯзаи улуми адабӣ ва назарияи 
адабиёт асосҳои илмиву консептуалии арзишгузорӣ ва меъёри баҳоро ба 
ашъори мушкилписанди Хоқонӣ таъйид намудааст.

Унвонҷӯ ашъори Хоқониро аз чанд паҳлу: накди равоншиносии 
шахсияти эҷодӣ, ҳунари ғазалсароӣ, мақоми шоир дар таҳаввули қасида 
ва каломи мавзун, сабки нигориш, шеваи хаёлпардозиву мазмунсозӣ, 
навангезӣ дар бофти сухану анвои саноеъ, ҷойгоҳи ирфон ва таълимоти 
зардуштиву масеҳӣ, ҷанбаҳои маънавию ақидатӣ ва ғайра дар маърази 
таҳқиқ қарор додааст. Ҳар дидгоҳе то ҳадде чашм пӯшидан аз матолиби 
дигарро тақозо мекунад. Б.Шарифзода таҳқиқи ҳунар, нубуг ва 
халлоқияти шоирро, ки гоҳ-гоҳ онро қудрати тахайюли шоиронаи 
Хоқонӣ меномад, дар маҳдудаи мушаххасоти сабки фардӣ ва ибтикороти 
ҳунарии Хоқонии Шарвонӣ ба ҳайси масъалаи меҳварии диссертатсия 
баргузида, масоили дигарро, ки ба таври иҷмолӣ зикр шуд, ба қадри 
нуфузи онҳо дар шаклпазирии сабки суханварии Хоқонӣ ба кор 
гирифтааст. Диссертант бо камоли табаҳҳур матлаби меҳвариро бо 
ҳифзи мантиқи дарунии таҳқиқ ба ҷузъҳо тақсим намуда, шеваю 
шигардҳои дар як пайкар ҷомеъият пайдо кардани сухани бадеиро ба 
намоиш гузоштааст, ки пойгоҳҳои лозимро барои баррасиҳои куллитари 
муаллиф дар матни таҳаввули адабиёт ва жанрҳои ҷудогона фароҳам 
меоварад. Сидқи унвонҷӯ ба ин маслаки саҳеҳи илмӣ фаслу бобҳои 
рисоларо инсиҷом ва пайванди қавӣ бахшидааст.

Навангезии илмии диссертатсия дар он нукта зоҳир мешавад, ки 
бори нахуст дар илми адабиётшиносии тоҷикӣ қасидаҳои Хоқонӣ аз 
нигоҳи мавзуъ, мундариҷа, аносири ҳунарии калом, заминаву ангезаҳои 
маҳорати образофаринӣ ва ибдоъу ихтирооти тахайюлоти бадеии шоир, 
ки дар маҷмуъ ба сифати унсурҳои сабкофарин дар таркиби поэтикии 
қасида ва муҳтавои он таҳаввулоти азимеро ба бор оварданд, бо 
далелҳои қотеъ ва таҳлилу муҳокимаҳои муътамади илмӣ ба доираи 
таҳқиқ кашида шудаанд. Барбастани маводу матолиби тоза, навҷӯйӣ ва 
навоварӣ дар усули баррасии мутуни адабӣ аз сифатҳои боризи 
диссертатсияи мавриди баҳс маҳсуб мешаванд.

Эътимоднокии натиҷаҳои таҳқиқ бо ин тасдиқ мешавад, ки муаллиф 
аз консепсияҳои илмӣ, мактабҳо ва ҷараёнҳои адабиётшиносии муосири 

ватанӣ ва хориҷӣ ба хубӣ огоҳ буда, ҷустуҷӯ ва бозёфтҳои худро дар 
сатҳи савияи имрӯзаи илмӣ манзур сохтааст. Ҳамчунин огоҳии амиқ аз 
маъхазҳои қадим, таснифи дақиқи маводу маълумот, таҳлили ҳирфаии 
мутуни адабӣ, мутобиқати ҳаҷми маводи таҳқиқ ба талаботи 
диссертатсияи докторӣ, коркарди натиҷаҳои пажӯҳиш, теъдоди осори 
мунташир ва корбандии усулҳои муосири таҳқиқ ба эътимоднокии 
бардоштҳову хулосаҳои унвонҷӯ далолат мекунанд. Хулоса ва тавсияҳо 
дар асоси таҳлили илмии натиҷаҳои таҳқиқи назарӣ пешниҳод гардида, 
дурнамои мавзуи пажӯҳиш муайян карда шудааст.

Аҳаммияти назарии таҳқиқ. Маводи диссертатсия, натиҷаҳои 
таҳқиқи илмӣ ва равиши таҳқиқии муаллиф дар баррасии масъалаҳои 
мушобеҳи таърихи адабиёти классикии форсии тоҷикӣ, ба хусус, таърихи 
таҳаввули қасида бозтоби халлоқият ва ҳунари суханварони алоҳида ба 
адабиётшиносон, унвонҷӯён, донишҷӯён ва ҳаводорони адабиёт ба 
унвони маводи назарии илмӣ мадад хоҳад кард.

Довталаби дараҷаи илмӣ доир ба мавзуи диссертатсия 2 монография 
ва 18 мақола дар маҷаллаҳои тақризшавандаи Комиссияи Олии 
аттестатсионии назди Президенти Ҷумҳурии Тоҷикистон ба чоп 
расонидааст. Маводи мунташир матлабҳои асосӣ, натиҷаҳои илмӣ, 
мазмуни диссертатсия ва саҳми шахсии муаллифро инъикос кардаанд.

Диссертатсияи Боймурод Шарифзода мутаносибан ба ҳадафи ӯ аз 
муқаддима, чор боб ва хулосаву рӯйхати адабиёт фароҳам омада, бобҳо 
ба фаслҳо ва баъзе фаслҳо ва зерфаслҳо тақсим шудаанд.

Дар муқаддимаи рисола мубрамии мавзуи таҳқиқ, дараҷаи омӯзиши 
он, робитаи диссертатсия бо барномаҳо ва мавзуъҳои илмӣ, ҳадафу 
мавзуъ, пойгоҳҳои назариву методологӣ ва маъхазшиносии матолиби 
илмӣ, нуктаҳои асосии ба ҳимоя пешниҳодшаванда, аҳаммияти назарӣ ва 
амалии таҳқиқ, мутобиқати мавзуи диссертатсия бо шиносномаи 
ихтисоси илмӣ, татбиқи амалии натиҷаҳои пажӯҳиш, нашри таълифоти 
илмӣ дар мавзуи диссертатсия ва сохтору ҳаҷми кор ба таври муназзам 
баён шудаанд.

Дар фасли оғозини боби аввал «Бозофаринии илмии зиндагиномаи 
Хоқонӣ» аз ахбору маълумот ва орову ақидаи донишмандон матолибе 
баргузида шудааст, ки бо дарунмояи фикрӣ, вежагиҳои ҳунарӣ ва 
сиришти ахлоқии шоир иртибот доранд ва аз ҷиҳате ба муаммоҳои 
шахсияти суханвар ва шеъри ӯ равшанӣ меандозанд. Аз ҷумла, қазияи 
равоншинохтии «девонагие дар айни нубуғ» ва «укдаи ҳақорат» дар 
заминаи қиёсу муқобалаи мадракҳои таърихиву адабӣ ва истидлоли 
ақливу мантиқӣ падидаи лаҳзавӣ дар зиндагии мусибатбори Хоқонӣ 
маънидод шуда, ки ба шеъри ӯ ҳам муҳри малолангези худро ниҳодааст.

Муносиб ба мақоми ҳунарии худ пайдо накардани мақоми иҷтимоӣ яке 
аз ангезаҳои аслии фахрияҳои иғроқомези шоир гардида, гоҳо ғурури 
нафсро то ба худситоӣ ва ба нописандии дигарон маҷоли баён додааст. 
Чунончӣ:

Хоқониям, на, валлоҳ, ки хоқони назму насрам, 
Гӯяндагони олам пешам аёли музтар.

Ва ё:
Сухандонӣ ба кӣ хатм аст? Медониву мепурсӣ!
Фалакро бин, ки мегӯяд: «Ба Хоқонӣ, ба Хоқонӣ!».

Аммо мадҳияҳои пурмуҳаббати Хоқонӣ ба уламову удабои замон ва 
марсияҳои пурсӯзу гудозаш, чунонки Б.Шарифзода бо рамзкушоиҳои 
моҳиронаи абёти қасоид ба қайд меоварад, паёмҳои рӯшане ҳастанд аз 
замири дардошнову ситезаандеш ва ахлоқу одобу диёнати шоир. 
Тағаллуби иззати нафс ва ё номуси шоирии Хоқонӣ, ки мояи истиғнои ӯ 
буд, падидаҳои гоҳу ногаҳи бадбинӣ ва таассуб, ки шоху баргҳои қазияи 
фавқанд, ҳамчунин рӯзгори нобасомон ва эҳсоси танҳоӣ дар ҷаҳони 
ормонҳои шоирона марбут дониста шудаанд. Дар пайваст як масъалаи 
мубрами илмӣ-равоншиносии эҷодкор ва эҷоди бадеӣ матраҳ мешавад, 
ки ҷойи он дар адабиётшиносии мо холист. Дар омади гап бояд гуфт, ки 
аз ҷумлаи фазилати рисола яке ин аст, ки муаллиф дар мавридҳои 
муносиб ба масъалаҳои дархури пажӯҳиши хоқонишиносӣ ишора 
мекунад ва барномаҳои ҷолиби илмиро пеш мегузорад, чунончи, 
масъалаи нусхашиносии осори Хоқонӣ ва таҳияи матни интиқодии 
«Куллиёт»-и ӯ, ки воқеан амре таъхирнопазир аст.

Ақидаи Б.Шарифзода дар бораи он ки мухтассоти ғазалиёт ва 
қасоиди Хоқонӣ бояд дар заминаи маърифати сабки суханварии ӯ сурат 
бигирад, бо таҳлилҳои дақиқу жарфи як шеършиноси донишманд дар 
шахси муаллифи рисола мисдоқи худро пайдо намудааст. Маънишикофӣ 
ва ё таҳлили ҳирфаии матн, аз калимаву иборот ва мисроъу байт то ба як 
ғазал ва ё қасидаи комил, ки дар таркиби диссертатсия хеле фаровон ва 
баъзан хеле батафсил омадааст, ҳосили ранҷу заҳмат ва ковишҳои 
тулонии илмист. Бо такя ба усули таҳлили гуногунпаҳлуи абёт, дар 
мавриди ғазалиёти Хоқонӣ мақулаҳои ҷойгоҳи санъати иҳом дар 
мушаххасоти сабки шоир, саршор будани сабки ғазалҳо аз баёни 
ғайримустақим, халлоқияти Хоқонӣ дар таркибсозӣ ва офариниши 
маънии дувуму савум дар пайваст ба ҷадвали таркиботи ташбеҳию васфӣ 
бо абёти шоҳид ба кашфи қабатҳои маънӣ, чандовоӣ ва матлабҳои 

пасоматнии ғазалҳои, ба истилоҳ, Ҳассони Аҷам роҳ кушодаанд. Аз 
ғазали орифонаи:

Бар сари бозори ишқ озод натвон омадан, 
Банда бояд будану дар байъи ҷонон омадан...

Ғазали ошиқонаи
Ними шаб пайгумкунон дар кӯи ҷонон омадам, 
Ҳамчу ҷон бесояву чун соя беҷон омадам...

Ва ё ғазали ба истилоҳ тарсоёна:
Он нозанин, ки Исии дилҳо забони ӯст, 
Удуссалиби ман хати зуннорсони ӯст...

ва ҷумла абёти дигари ғазалҳои Хоқонӣ муаллифи рисола матлабҳои 
тоза ва ғарибу ғайримаъҳудро берун меоварад, ки аз завқи мумтоз, 
донишу таҷриба ва борикназариву нозукандешии унвонҷӯ шаҳодат 
медиҳад.

Сабки бадеӣ худвежагии маърифати фардии олам аст, ҳамбаста бо 
истеъдоди фитрии суханвар ва муҳити иҷтимоиву таърихӣ, ки бо 
моҳияти ҷаҳоншинохтии осори адабӣ гиреҳ мехӯрад. Ба қавли саҳеҳи 
Б.Шарифзода «Мақсади шоирӣ барои Хоқонӣ рахна кардан ба олами 
беинтиҳост» (саҳ. 119). Аммо, дар баъзе маврид ӯ амдан бо баркандани 
қабои рангини сухан ва ё орояҳои ҳунарӣ аз пайкараи байт ба содагии 
матлабу мазомини он ишора мекунад. Офариниши зебоӣ ва падид 
овардани ҳусну ҷамоли ашёи тасвир ба сари худ моҳияти наверо аз 
ҷилваҳои олами ҳастӣ бозтоб медиҳад ва бо чашмандозе фарохтар 
метавон матолиби ҷомеътар ва шохисаҳои ҷаҳоншинохтии шоирро дар 
сулуки «олами беинтиҳо» дарёфт намуд. Хушбахтона, ин шеваи 
маънигузориии содапиндорӣ ба нудрат воқеъ шудааст.

Қазияи дигар, ки ин бобро бо фаслу бобҳои дигар мепайвандад ва 
самти таҳқиқро марказият медиҳад, ҷустуҷӯ дар ҳунари маънисозӣ ва 
маъниофаринии Хоқонист, ки аз як истилоҳи воҳид тобишҳои маъноии 
гуногун ба ҷилва меоварад. Ба хусус, бобҳои III ва IV диссертатсия, ки 
саропо ба баҳси қасидаҳои Хоқонӣ ихтисос дорад, намоиши шеваҳои 
маънигустарии шоир андешаҳо ва ҷамъбастҳои назарии муаллифро бо 
таҳлилҳои амалии қобили эътимод тақмилу тақвият бахшидаанд. 
Тасаллути муҳаққиқ бар маводи баҳс ва абзори таҳқиқи мутун майдонро 
барои падид овардани ҳунари шоирии Хоқонӣ хеле фарох карда, қареҳаи 
шоистаи таҳсини унвонҷӯйро ба хубӣ нишон медиҳад.

Боби дувуми диссертатсия «Хоқонӣ ва таҳаввули қасида дар 
адабиёти форсии тоҷикӣ» гузаргоҳест, ки ковишҳои муқаддамотиро ба 
самти ҳадафи асосии таҳқиқ мекашонад. Б.Шарифзода бо тавсифи 
мухтасари ақидаҳои Бадеъуззамони Фурӯзонфар, Мазоҳир Мусаффо, 
Шафеии Кадканӣ, Рейснер ва дигарон оид ба таҳаввули қасила дар 
нимаи дувуми садаи XI ва ибтидои садаи Х1П ва баҳсу мунозираҳо дар 
бораи сабки хуросонӣ, ироқӣ ва озарбойҷонӣ диду дарёфтҳои хешро, ки 
иборат аз такомули ҷанбаҳои лафзии калом аст, мушаххас менамояд. Аз 
ин дидгоҳ унвонҷӯ ба назариёти масъалаи нақши қасида дар 
мадеҳасароӣ пардохта, дар баробари нуқси мазомини қасидаҳои мадҳия 
чаҳор ҷанбаи мусбати онро таъкид мекунад, ки аз назари поэтикаи жанр 
ҷолиби таваҷҷуҳанд.

Боби савуми рисола «Мухтассоти қасидаҳои Хоқонӣ аз лиҳози 
муҳтаво ва сохтор» аз се фасл, панҷ зерфасл фароҳам омада, бо масъалаи 
ҷойгоҳи мадҳия дар қасидаҳои шоир, ки мавзуъҳои сӯгномаҳои 
хонаводагӣ, марсияҳо дар бораи аҳли дину мазҳаб, суханварон, 
марсияҳои дарборӣ ва иҷтимоиро дар бар дорад, шуруъ мешавад. 
Маъмулан дар марсияҳо масъалаи асосӣ масъалаи марг ва зиндагӣ, ҳаёту 
мамот аст, ки бидуни руҷуъ ба маърифати фалсафии ҳастӣ ва 
сарнавишти одамизод имконпазир нест. Дар мактабҳои фалсафию 
ирфонии асримиёнагӣ, ҷаҳоншиносии асотириву динӣ ва омӯзаҳои 
зардуштиву масеҳиву исломӣ тафсирҳои фаровоне аз ин қазия мастур 
аст, ки ба навъе бо масъалаҳои абадияти офариниш иртибот дорад. 
Б.Шарифзода зимни таҳлили муфассали баъзе аз ин қасоид бо ишора ба 
вусъати кайҳонӣ ва таърихиву замонии маънибандиҳои Хоқонӣ 
илтизоми роҳу дидгоҳҳои ҷадидро дар баррасии марсияҳо ба миён 
мегузорад. Дар шахсияти эҷодии Хоқонӣ ба ҳам омадани андӯхтаҳои 
маънавии ҷаҳони бостон, ҷаҳони дониш ва боварҳои мардумӣ, ҷаҳони 
донишҳои масеҳиву исломӣ ва то ҷое пайванди ирсии ӯ бо диёнати 
насронӣ матлаби мушаххасро аз қолабҳои маъмулии шинохт, аз 
маҳдудаи марзҳои замониву маконӣ берун оварда, дар чорсӯи муаммоҳо 
ва масъалаҳои куллии ҳастӣ қарор додааст. Кӯшишҳои чеҳранигории 
манзумаи фикрӣ ва ақидатии Хоқонӣ, ки дар фаслу бобҳои дигар низ ба 
назар мерасад, чунонки худи муаллиф низ таъкид мекунад, масъалаи 
мубрами доманадорест хостори тадқиқоти алоҳида. Муҳим ин аст, ки 
чунин гузориши масъала ҷодаҳои наверо дар шинохти Хоқонӣ ва жанри 
қасидаву марсияҳо ҳамвор месозад.

Аз ҷониби дигар шеъри Хоқонӣ таҷаллии ҳолатҳои равонии ӯ дар 
марҳилаҳои гуногуни зиндагии пурмусибати ӯст. Чун аз ин равзана 
менигарем, мебинем, ки назари ӯ ба одаму олам ва арзишҳои фарҳангиву 

миллӣ якнавохту якмаром нест, вале ба қавли диссертант «дар маҷмуъ 
ҳамаи он ҳолатҳоро бо нерӯи тахайюл ва ҳунари баланди шоирӣ тарзе ба 
риштаи тасвир кашидааст, ки ҳамаи манзараҳояш нотакрор ва 
барҷаставу абадиянд» (с. 188). Зухдиёт ва ҳабсиёти Хоқонӣ, ки дар 
қасидаҳои ғаррои «Миръот-ус-сафо», дар санои Каъба, мадҳи Расули 
Акрам (с), мавъизоту ҳикмат ва ғ. ҳусни баён ёфтаанд, ҳамчун танаввуъи 
мазмуну муҳтавои қасоид ба ҳамин дастур дар сатҳи гузориши масъала 
мавриди баррасиҳо қарор гирифта, муаллиф бар он аст, ки ин масъалаҳо 
тадқиқоти мукаммали илмиро тақозо менамоянд.

Боби чаҳорум «Хоқонӣ ва сабки қасидасароӣ дар адабиёти форсии 
тоҷикии асрҳои Х-ХШ» бузургтарин боби рисола аст (163 саҳ.), ки аз 12 
фасл иборат аст. Ҳарчанд дар бобҳои пешин сабк ба масобаи ҷавлонгоҳи 
нубуги шоирӣ ва ҳунари хаёлбандиву маъниофаринии Хоқонӣ ба қадри 
иқтизои мавзуъҳои дахлдор дар густураи андешаҳои пажӯҳишии 
Б.Шарифзода қарор дошт, бо таваҷҷуҳ ба се асри таҳаввули қасида 
навангезиҳои Хоқонӣ дар партави такомулу таҷаддуди ҳунари шоирӣ, ки 
хостгоҳи сабк ва ё шеваи нигоришу нигариш аст, ба таҳқиқ гирифта 
шудааст. Гузиниши мавзуъҳои забону баён, таҷдиди матлаъ, 
иҳомофаринӣ, танаввӯи ташбеҳу истиора, истилоҳоти тибби қадим, 
нуҷумшиносӣ ва илми мусиқӣ, мафҳуму таркиботи бодагусорӣ ва 
мусталеҳоти дини насронӣ барои таҳқиқу муаррифии қаламрави ҳунар 
ва ҷаҳонбинии шоир заминаҳои муносибро муҳайё кардаанд.

Дар ин қисмат аст, ки иҳотаи Б.Шарифзода бар қасоиди Хоқонӣ ва 
назокати каломи асрорангезу рамзошнои шоир ба таври матлуб намоён 
мешавад. Ба вежа дар фасли «Иҳомофарӣ», «Санъати ташбеҳ», «Забон ва 
баён» муҳаққиқ бо сайре донишмандона дар гулистони ақоиди 
адабшиносони Арабу Аҷам, аз Қудома ибни Ҷаъфару Бадавии Табона 
то ба Низомии Арӯзиву Ватвот ва то шореҳони муосири қасоиди 
Хоқонӣ дар заминаи пажӯҳишҳои амиқ ба анвои иҳом: иҳоми таносуб, 
таркибӣ, тазод, мурашшаҳа, муҷаррад, мувашшаҳ, табодур, мубайяна, 
тарҷума ва анвои ташбеҳ: ташбеҳи мурсал, муаккад, малфуф, мафруқ, 
измор, хаёлӣ, маъқулу маҳсус ва анвои истиора ба маънишикофиҳои 
ҳунармандона ва тозакориҳое даст ёфта, ки шукӯҳу азамати қасоиди 
Хоқонӣ ва ашрофияти маънавии каломи ӯро бо сароҳат падид 
овардааст. Андешаи ҷолиби муаллиф роҷеъ ба шеъри фаннӣ, маснуъ 
сурат бастани калом (с. 240). «луғати дурушту дур аз табъ, ки берун аз 
матн гӯшхарошу хоси шеър нестанд, аммо дар матни шеър дар шакли 
равону рехта зоҳир мешаванд» (с. 244), «эҷоди маънии воҳид дар 
шаклҳои мухталиф» (с. 244), «бо санъати иҳом раҳгум занондани хонанда 
(с. 245), «тасвиркорӣ ба воситаи талмеҳот» (с. 246) ва ғайра, ки бо 

таҳлили бисёр хуби қасидаи «Дар мадҳи Нусратуддин Абулмузаффари 
Испаҳбад»:

Рухсори субҳ парда ба амдо барафканад.
Рози дили замона ба саҳро барафканад.

на танҳо далели муътамад бар даъвои ӯст, балки ҷавобест босавоб ба 
мунтақидони Хоқонӣ, минҷумла олими рус Ю.Марр ва Лутфалии 
Суратгар, ки иддао доштанд дар шеъри Хоқонӣ ҷуз пайвастани ибораву 
калимаҳо чизи дигаре мавҷуд нест ва аз худ ҳеҷ моҳияте зоҳир 
намекунад. Бояд афзуд, ки баррасии қасидаҳои маъруфи «Айвони 
Мадоин», «Миръот-ус-сафо», қасидаи тарсоия дар фаслу зерфаслҳо бо 
салиқаи муносиб, камоли диққату хушкорӣ, бо огоҳиву ошноӣ дар 
решашиносии таъбироту мусталеҳоти фаннӣ ва ҷараёнҳои фикриву 
ирфонӣ як низоми хосса ва мураттаби маърифати абёт ва жанри 
алоҳидаро ба миён овардааст, ки аз чанд ҷиҳат барои шинохти матн ва 
тадриси он дорои аҳаммият аст.

Дар поёни диссертатсия муҳимтарини матолиби назарӣ ва амалии 
таҳқиқот дар 41 банд ба таври фишурда хулоса ва дар 10 банд тавсияҳо 
оид ба истифодаи амалии натиҷаҳои таҳқиқ манзур шуда, ки ба шеваи 
равишманди ҷустуҷӯҳои илмии Б.Шарифзода яклухтиву тамомият 
мебахшад ва самтҳои навро дар хоқонишиносӣ тахсис медиҳад.

Боймурод Шарифзода беш аз сӣ сол аст, ки дар амри шинохти 
Хоқонии Шарвонӣ ва шиносонидани ӯ ба хонандагони тоҷик олимонаву 
ошиқона заҳмат мекашад ва инак рисолае ҷомеъро ба баррасии аҳли илм 
армуғон овардааст. Муаллиф бо такя ба маводи фаровоне, ки дар зарфи 
ин солҳо андӯхтааст, бо тасаллути комил дар мавзуи баҳс ва мутолиоти 
густарда дар таъйиди пойгоҳу дидгоҳҳои таҳқиқоти худ басо ҷодаҳои 
душворгузарро паймуда, равзанае мувофиқро барои ошноӣ бо ҷаҳони 
муҳташам, пуртазод ва сеҳрангези ин шоири дерошно ҷуставу 
дарёфтааст, ки дар адабиётшиносии муосири мо сухани тоза ва падидаи 
арзишманди илмӣ ба шумор меояд.

Ҳусни забон ва шеваи баёни муаллифи рисоларо ба таври ҷудогона 
бояд таъкид кард. Диссертатсия бо забони пухтаву рехтаи илмӣ, ки 
муносиб ба сабки фохиру муҳташами Хоқонӣ аст, иншо шуда, 
истилоҳоту таъбироти фаннӣ бо руҷуъ ба сайри таърихӣ ва зарфияти 
кунунии онҳо дар ҷойи худ, бо риояи тавозуну таносуб ба кор баста 
шудаанд. Ин аст, ки мафҳумҳо ва матлабҳои душворфаҳму печидаи 
шеъри Хоқонӣ ғолибан дақиқу рӯшан дар маърази мутолиаи мухотаб 
қарор гирифтааст.

Дар рисолаи пурмуҳтавои Б.Шарифзода ҷо-ҷо нуктаҳои 
баҳсбарангез, иштибоҳоти мантиқиву имлоӣ ва такрори матлаб ба чашм 
мерасанд, ки зикри онҳо аз манфиат холӣ нест:

1. Манзумаи пуртазоди фикрӣ ва ақидатии Хоқонӣ дар ҳадде, ки 
мундариҷаи рисола тақозо мекунад, ниёзманди шарҳу басти бештаре 
мебошад. Гуногунқутбии ақоид ва ҷаҳонбинии шоир, ки аз фитрати 
инсониву эҷодӣ ва таъсири ангезаҳои берунӣ нашъат гирифтаанд, боистӣ 
дар ягонагии ба ҳам зидҳо якпорчагӣ ва тамомияти консептуалии худро 
дарёбанд. Дар ин замина тафсире равшану дақиқ ва дархури масоили 
дигаре, ки баррасӣ шудаанд, зарур менамояд.

2. Ихтисос додани фасле алоҳида дар мавриди вожаҳо ва образҳои калидии 
тафаккури бадеии Хоқонӣ дар тафсили қазияҳои илмиву назарии диссертатсия 
судманд воқеъ хоҳад шуд. Ба хусус, ки муаллиф худ 200 таркибро ба вожаи 
«офтоб», 100 таркиб бо вожаи «бода» ва «чандин ҳазор таркиби ғариб» (с. 325)- 
ро таъкид кардааст. Ҳарчанд чаҳор ҷадвали таркибот дар дар матни рисола 
омадааст, онҳо наметавонанд ҷойи басомаду шарҳи боиставу шоистаи вожаҳои 
калидии образофарин ва таркибсозро бигиранд.

3. Баъзан тавсифи фазилати шоирии Хоқонӣ ба таври муҷаррад, ба 
тариқи ҳукм баён шуда, ки нуқсе дар адои матлаб падид овардаанд. Чунончӣ: 
«Хоқонӣ бо тавоноии фардӣ ва иттилооти хеш ин қаламравро (қаламрави 
қасида - Н.С.) ба фарохӣ расонид, ки ҳеҷ як суханвари дигаре ба ӯ наздик 
шудан наметавонад» (с. 109). Қисмати дувуми ин фиқра, яъне «суханвари 
дигаре» (Манучеҳрӣ дар назар аст) исботи бодалелро иқтизо дорад.

4. Ҷо-ҷо такрори матлаб, гоҳо дар як қолаби ифода, дар матни 
диссертатсия роҳ ёфтааст. Аз ҷумла, дар мавриди тавсифи «Марсияи 
Муҳаммади Яҳё» (с. 146 ва с. 165), ҳамчунин такрори фикр дар 
саҳифаҳои 252 ва 259 мутаносибан дар бандҳои 29 ва 35-и «Хулоса».

5. Дар як маврид мисрои дувуми байт духӯра омадааст. Байте, ки 
дар саҳифаи 351 мазкур аст:

Аз гов ба мурғ ояду ба мурғ ба моҳӣ,
Ҷони парӣ, он, к-аз хун ёфт раҳоӣ.

Дар саҳифаи 258 мисрои дувум ба шакли :
В-аз моҳии симин сӯйи дилҳои ҳавоӣ.

6. Иштибоҳоти техникиву имлоӣ (саҳ.7, 14, 24, 36, 64, 98, 148 ва ғ.), 
ки ислоҳашон амре зарурист.

Ин чанд эроде, ки зикр шуд, арзиши илмӣ ва амалии диссертатсияи 
Боймурод Шарифзодаро, ки дар воқеъ як рисолаи ҷомеи пурарзиш ва 

комилиёре мебошад, халалдор намесозад ва дар мавриди пазириш 
ислоҳи онҳо душвор нест.

Автореферат ва мақолаҳое, ки довталаби дараҷаи илмӣ оид ба 
мавзуи баҳси худ нашр намуда, муҳтавои асосии рисоларо фаро 
гирифтааст. Мавзуи интихобнамудаи ӯ ба доираи мавзуъ ва масъалаҳои 
таҳқиқии шиносномаи ихтисоси илмии 10.01.01 - Адабиёти тоҷик: 
равобити адабӣ мувофиқати ому том дорад.

Коркарди амалии натиҷаҳои таҳқиқ ва нашри таълифоти илмӣ дар мавзуи 
диссертатсия ба меъёр ва талаботи Комиссияи Олии атгестатсионии назди 
Президенти Ҷумҳурии Тоҷикистон ҷавобгӯ мебошад.

Хуллас, диссертатсияи Шарифзода Боймурод Бобопур дар мавзуи 
«Хоқонӣ ва таҳаввули қасида дар адабиёти форсии тоҷикӣ (асрҳои X- 
XIII)» ба талаботи бандҳои 31-35-и Тартиб додани дараҷаҳои илмӣ, ки 
бо қарори Ҳукумати Ҷумҳурии Тоҷикистон аз 30 июни соли 2021, таҳти 
№ 267 тасдиқ шудааст, мувофиқ буда, муаллифи он ба дарёфти дараҷаи 
илмии доктори илми филология, аз рӯйи ихтисоси 10.01.01 - Адабиёти 
тоҷик: равобити адабӣ сазовор мебошад.

Муқарризи расмӣ:
Доктори илми филология, академики 
Академияи миллии илмҳои Тоҷикистон, 
узви Комиссияи марказии интихобот 
ва раъйпурсии Ҷумҳурии Тоҷикистон

Суроға: 734064, Ҷумҳурии Тоҷикистон, 
шаҳри Душанбе, ноҳияи Сино, 
кӯчаи Ҳувайдуллоев, бинои 254, ҳуҷраи 67 
тел.: (+992) 987975555.

Салими Н.Ю.

Имзои Салими Носирҷон Юсуфзодаро 
тасдиқ мекунам:
Мудири Шуъбаи ҳуқуқи дастгоҳи 
Комиссияи марказии интихобот ва 
раъйпурсии Ҷумҳурии Тоҷикистон

ОТДЕЛ

^ормухаммедов А.

Суроға: 734025, Ҷумҳурии Тоҷйкист^й 
шаҳри Душанбе, хиёбони Рӯдакӣ, 46,\\ъЛ 
тел.: (+992 37) 227-95-47
е-шай: 1афк181ап е1есНоп@§таИ.сот 

